Escola de Escritores/as - Obradoiro de creación literaria
A Asociación de Escritoras e Escritores en Lingua Galega (AELG) ten entre os seus obxectivos dar a coñecer o sistema literario como elemento que axuda a configurar en sentido amplo o concepto de cidadanía e de pertenza a un sistema cultural. Considerando, pois, que o benestar persoal e colectivo non descansa unicamente na suficiencia económica, e que se basea principalmente no goce dunha cultura normalizada, respectuosa coa tradición para, desde aí, abrirse ao futuro.

Con esta idea a AELG propón a Escola de Escritores/as, na que autores/as de recoñecida capacidade didáctica guían o proceso até a escrita creativa.

Obxectivos,  procedementos, actitudes e desenvolvemento

Obxectivos
A capacidade de sedución das mensaxes iconoverbais emitidas pola televisión, o cinema, o cómic… está a eliminar a asociación entre literatura e evocación de mundos de ficción, pois non esixe ningún esforzo por parte do vidente, a diferenza do esforzo que require a obra literaria.

Un novo enfoque na educación literaria debe poñer o acento na adquisición de hábitos lectores, na utilización de novos criterios para a selección de obras de lectura, no goce do texto durante a infancia e a adolescencia mais tamén na madurez, cun achegamento máis complexo e reflexivo. A educación literaria debe animar non só a ler textos literarios e reflexionar sobre eles, senón tamén a escribilos mediante a manipulación de formas lingüísticas e mediante a imitación de modelos expresivos da nosa tradición literaria, aos que podemos chegar mediante o xogo e a descuberta da nosa propia creatividade. Esa é a base, xunto co contacto cos escritores e escritoras sobre a que asentamos a creación literaria entendida como aprendizaxe ao servizo da cidadanía, pois a literatura é unha ferramenta comunicativa utilizada polas persoas para dar sentido á experiencia persoal e colectiva, para entender o pasado, o presente e o futuro, e para explorar os límites e as posibilidades expresivas da linguaxe: a nosa historia, a nosa lingua, a nosa literatura forman parte da cultura, da identidade, de aí a necesidade de divulgala, de dala a coñecer e de tomar parte activa como creadores/as.
1. Reabrir portas que igual se foron pechando para a literatura.

2. Reavivar vocacións ou sensibilidades de creación literaria.

3. Posta ao día en canto a novas tendencias no sistema literario galego a través do contacto directo con autores/as.

4. Refresco de técnicas de escrita, apoiándose no caudal de experiencias que os/as participantes teñen.

5. Achegar o discurso literario a outros temas de actualidade que son obxecto de coñecemento e debate entre as persoas.

6. Coa presenza de autores, transmitir a experiencia da paixón do acto de crear, afondando nos motivos que alimentan a súa obra.

Procedementos

A finalidade dos obradoiros é que os/as participantes adquiran o hábito da escritura, como outra maneira de gozar do tempo libre, a través dos seguintes procedementos:

1. Lectura en voz alta, utilizando recursos expresivos da linguaxe oral.

2. Lectura, comentario e resumo, oral e escrito, de textos literarios tanto da tradición oral como de autores actuais.

3. Recoñecemento dos recursos  estilísticos básicos dos textos literarios.

4. Lectura, análise e interpretación de textos da nosa tradición literaria, reflexionando sobre as súas características a partir da intención comunicativa e a estrutura secuencial predominante co fin de descubrir as posibilidades expresivas, estéticas e lúdicas da lingua.

5. Identificación da escrita como vehículo de comunicación entre as persoas e transmisor de afectos, sentimentos, emocións, etc., que reforzan as competencias de carácter humanístico.

6. Produción de textos con intención literaria, de calquera xénero e empregando os recursos estilísticos aprendidos.

7. Produción de textos dos distintos xéneros, de modo libre ou a partir de modelos, nos que predomine a súa calidade expresiva, estética, lúdica ou imaxinativa, axustándose, se for o caso, ás características formais pertinentes e buscando un estilo propio de expresión.

Actitudes

1. Valoración do feito literario como produto lingüístico, estético e sociocultural.

2. Afección pola lectura de textos literarios de diferentes xéneros e épocas, utilizando criterios propios de selección, interpretación e valoración.

3. Interese polo uso das bibliotecas e respecto polas normas que rexen a súa utilización.

4. Interese e gusto por transmitir as propias ideas, experiencias e sentimentos a través da creación literaria propia, explotando as posibilidades expresivas, estéticas e lúdicas da lingua. Interese por expresar as propias ideas, sentimentos e fantasías mediante diferentes formas literarias.

5. Respecto e valoración ante as producións literarias propias e alleas.

Desenvolvemento

O obradoiro desenvolverase en Santiago de Compostela cunha duración de en 10 sesións de 2 horas cada unha.

O número de prazas será dun máximo de 20.

Da difusión da convocatoria encargaranse as dúas entidades convocantes.
Paseos literarios por Compostela

A Asociación encargou en 2010 a catro autores/as con especial vinculación coa cidade os textos de cadanseu itinerario literario co presuposto de que se poidan desenvolver a pé (estes van do carácter vivencial, ficcional, histórico...). A AELG asegurará o compromiso de dous deses autores/as para convertérense en guías deses paseos, en función da súa dispoñibilidade de axenda, combinando co Concello de Santiago as datas nas que conveña organizalos. A divulgación correrá por conta de ambas as entidades.

Estes itinerarios, aos que a cidadanía pode sumarse sen necesidade de anotarse, axudarán a coñecer a Compostela literaria da man do dramaturgo Euloxio Ruibal e da narradora Marilar Aleixandre, que nos guiarán durante hora e media en cadanseu particular percorrido:

· Euloxio R. Ruibal. Con saída na estatua de Chillida no Parque de Bonaval.

Está previsto que a ruta comece no parque de San Domingos de Bonaval e que remate na praza do Toural.  Os participantes percorrerán as principais rúas da zona monumental (Casas Reais, Preguntoiro, rúa Nova, rúa do Vilar…) facendo paradas na praza de Cervantes, praza de san Martiño Pinario, praza da Quintana, praza do Obradoiro, praza de Mazarelos, praza da Universidade… Tamén se deterán en espazos de especial simbolismo (Panteón de Galegos Ilustres) ou diante de edificios onde residiron insignes escritores (Murguía, Bouza Brey, López Ferreiro…). Notábel presenza terán tamén escritores contemporáneos do maior prestixio literario; xa pola súa estreita vinculación coa cidade compostelá (Lorca, Otero, Castelao…), xa por formar parte da súa veciñanza durante logo tempo (Novoneyra, García-Bodaño, Carvalho Calero, Ramón Piñeiro).

O texto base do itinerario está dispoñíbel en:

http://www.aelg.org/Centrodoc/GetParatextById.do?id=paratext5010

· Marilar Aleixandre. Con saída na porta do Hostal dos Reis Católicos.

Convocamos ás persoas participantes na porta do Hostal dos Reis Católicos e irase, seguindo a ruta, polo casco histórico, para despois cruzar a Alameda e acabar no lavadoiro de Cornes.

O texto base do itinerario está dispoñíbel en:

http://www.aelg.org/Centrodoc/GetParatextById.do?id=paratext5009

